
Annotatsiya: Sir emaski, qishloq xo‘jaligiga xorijiy sarmoyalarni jalb qilish – mamlakatning iqtisodiy yuksalishi, oziq-ovqat 
xavfsizligi va qishloq joylarining ravnaqi uchun muhim omildir. Xorijiy investorlar esa qishloq xo‘jaligiga sarmoya kiritishda 
bir qator mezonlarga e’tibor qaratadilar. Ushbu mezonlar mamlakatdagi investitsion muhitning jozibadorlik darajasiga 
bevosita ta’sir ko‘rsatadi. Turli davlatlar tajribasi shuni ko‘rsatmoqdaki, qishloq xo‘jaligi daromad keltiruvchi tarmoq 
bo‘lishi, investitsion xavflarni kamaytirish va barqaror iqtisodiy rivojlanishga xizmat qilishi mumkin. Ushbu maqolada xorijiy 
investitsiyalarni jalb qilishga ta’sir qiluvchi asosiy mezonlar chuqur tahlil etilgan.

Kalit soʻzlar: qishloq xo‘jaligi, sarmoya, kapital oqimi, infratuzilma, iqlim, samaradorlik, oziq-ovqat xavfsizligi, siyosiy 
barqarorlik, investitsion mezonlar.
Abstract: It is widely recognized that attracting foreign investment in agriculture is essential for a country's economic 
growth, food security, and rural development. Foreign investors consider several criteria when deciding to invest in the 
agricultural sector, and these factors directly influence the attractiveness of a country’s investment climate. Successful 
examples of foreign investment demonstrate that agriculture can be a profitable sector, reduce investment risks, and 
contribute to sustainable development. This article provides a comprehensive analysis of the key foreign criteria for 
attracting investment in agriculture.

Key words: agriculture, investment, capital flow, infrastructure, climate, efficiency, food security, political stability, 
investment criteria.
Аннотация: Не является секретом, что привлечение иностранных инвестиций в сельское хозяйство имеет важное 
значение для экономического роста страны, обеспечения продовольственной безопасности и развития сельских 
территорий. Иностранные инвесторы при принятии решения об инвестициях в сельское хозяйство ориентируются 
на ряд ключевых критериев, которые напрямую влияют на привлекательность инвестиционного климата. Успешный 
опыт зарубежных инвестиций демонстрирует, что сельское хозяйство может быть прибыльной отраслью, снижать 
инвестиционные риски и способствовать устойчивому развитию. В статье подробно рассматриваются иностранные 
критерии привлечения инвестиций в сельское хозяйство.

Ключевые слова: сельское хозяйство, инвестиции, движение капитала, инфраструктура, климат, эффективность, 
продовольственная безопасность, политическая стабильность, инвестиционные критерии.

K I R I S H
Qishloq xo‘jaligi har qanday mamlakat iqtisodiyotining eng muhim tarmoqlaridan biri bo‘lib, oziq-ovqat 

xavfsizligini ta’minlash, aholining bandligini oshirish va umumiy ijtimoiy-iqtisodiy rivojlanish uchun asosiy zamin 
yaratadi. Bugungi kunda global miqyosda qishloq xo‘jaligi sohasida innovatsiyalar va texnologik yangilanishlar 
tez sur’atlarda amalga oshmoqda. Bu esa soha samaradorligini oshirish hamda barqaror rivojlanishni ta’minlash 
imkonini bermoqda.

Shu bilan birga, qishloq xo‘jaligini rivojlantirish uchun sezilarli moliyaviy resurslar talab etiladi. Ayniqsa, 
rivojlanayotgan mamlakatlar uchun bu masala dolzarb hisoblanadi. Xorijiy investitsiyalar qishloq xo‘jaligini 
modernizatsiya qilish, yangi texnologiyalarni joriy etish, infratuzilmani yaxshilash va bozor infratuzilmasini 
mustahkamlashda muhim rol o‘ynaydi.

Mamlakatlar investitsion siyosatini shakllantirishda xorijiy investorlar uchun jozibador sharoit yaratishga 
intilmoqda. Bu nafaqat moliyaviy oqimlarni jalb etishga, balki innovatsiyalar sonining ko‘payishiga va 
iqtisodiyotning boshqa tarmoqlariga ijobiy ta’sir ko‘rsatishga xizmat qiladi.

Biroq xorijiy sarmoyalarni jalb qilish jarayonida investorlarning qaroriga ta’sir etuvchi mezonlar va shart-
sharoitlar muhim ahamiyatga ega. Bunday mezonlar qatoriga mamlakatning siyosiy barqarorligi, iqtisodiy 
infratuzilmasi, huquqiy va moliyaviy muhiti, iqlim sharoitlari, bozor salohiyati hamda investitsiya xavflarining 
darajasi kiradi. Xorijiy investorlar aynan ana shu mezonlarga tayanib, qishloq xo‘jaligiga sarmoya kiritish 
bo‘yicha qarorlar qabul qiladilar.

Shu sababli, qishloq xo‘jaligiga investitsiyalarni jalb etishda xorijiy mezonlarni chuqur o‘rganish va 
tahlil qilish nafaqat investitsion jarayonni samarali tashkil etish, balki mamlakatning uzoq muddatli iqtisodiy 
barqarorligini ta’minlashda ham alohida ahamiyat kasb etadi. Ushbu maqolada xorijiy investorlarga ta’sir 
ko‘rsatadigan asosiy mezonlar, ularning investitsiya qarorlaridagi o‘rni va mamlakat iqtisodiyotiga ta’siri keng 
ko‘lamda ko‘rib chiqiladi.

M A V Z U G A  O I D  A D A B I Y O T L A R  S H A R H I
Qishloq xo‘jaligiga xorijiy investitsiyalarni jalb qilish masalalari turli mamlakatlar iqtisodiyoti va agrar 

siyosatida keng tadqiq etilgan. Bu borada bir qator olimlar ilmiy tadqiqotlar olib borgan. Jumladan, Mishkin va 
Shapiro (AQSh) o‘z izlanishlarida investitsiya qarorlarida siyosiy barqarorlik hamda qonuniy muhitning o‘rniga 
alohida e’tibor qaratadilar. Ular xorijiy investorlar uchun barqaror siyosiy sharoit va huquqiy tizim mavjudligi 
muhim mezon ekanini ta’kidlaydilar [1].

Todaro va Smith (AQSh) esa rivojlanayotgan mamlakatlarda infratuzilma, xususan, transport va suv 
ta’minoti tizimlarining qishloq xo‘jaligiga sarmoya jalb qilishda asosiy omil bo‘lib xizmat qilishini ko‘rsatadilar [2].

Khan va hamkorlari (Pokiston) iqlim o‘zgarishlari xavfini baholagan holda, investitsiya xavfsizligini 
ta’minlashda ekologik siyosat muhimligini asoslab beradilar [3].

Jenkins va Thomas (Buyuk Britaniya) iqtisodiy samaradorlik hamda innovatsiyalar xorijiy investitsiyalarni 
jalb etishda muhim omillar sifatida maydonga chiqayotganini ta’kidlaydilar [4].

Xudoyberganov va Hamroqulov (O‘zbekiston) mahalliy sharoitlarda huquqiy islohotlar o‘tkazish va 
investitsion muhitni yaxshilash zaruratini tahliliy jihatdan ko‘rib chiqqanlar [5].

Jahon banki (xalqaro tashkilot) esa qishloq xo‘jaligi sohasida barqaror sarmoya muhitini yaratish bo‘yicha 
qator amaliy tavsiyalarni ishlab chiqqan [6].

T A D Q I Q O T  M E T O D O L O G I YA S I 
Ushbu maqolada qishloq xo‘jaligiga investitsiyalarni jalb qilishning xorijiy mezonlarini o‘rganish uchun sifat 

va miqdoriy tadqiqot usullari uyg‘unlashtirilgan. Tadqiqot jarayonida asosan quyidagi metodlardan foydalanildi:
1. Adabiyotlarni tahlil qilish (literature review): Mavzu bo‘yicha ilmiy maqolalar, iqtisodiy hisobotlar, xalqaro 

tashkilotlar (Jahon banki, BMT, FAO) nashrlari va mamlakatlararo solishtirma tadqiqotlar o‘rganildi. Ushbu 
yondashuv xorijiy investorlarga ta’sir ko‘rsatadigan asosiy mezonlarni aniqlash hamda ularning iqtisodiy 
samaradorlikka ta’sirini baholash imkonini berdi.

2. Sifatli tadqiqot (qualitative research): Mutaxassislar va soha vakillari bilan intervyular o‘tkazilib, ekspert 
baholari yig‘ildi. Bu orqali investitsiya muhitining ijtimoiy-siyosiy va huquqiy jihatlari, shuningdek, investorlarning 
qaror qabul qilish omillari haqida chuqur ma’lumotlar to‘plandi.

3. Miqdoriy tadqiqot (quantitative research): Statistik ma’lumotlar va investitsiya oqimlari asosida tahlillar 
amalga oshirildi. Ushbu yondashuv mezonlar samaradorligini raqamli ko‘rsatkichlar bilan asoslash imkonini 
berdi.

4. Taqqoslash (komparativ tahlil): Turli mamlakatlarning qishloq xo‘jaligiga investitsiyalarni jalb qilish 
siyosati va amaliy tajribalari solishtirildi. Bu esa xorijiy mezonlarning universal va mamlakatga xos jihatlarini 
aniqlashga yordam berdi.

Ushbu metodologik yondashuvlar xorijiy investitsiyalarni jalb etish mezonlarini tizimli va kompleks tarzda 
o‘rganishga imkon yaratadi hamda mamlakat iqtisodiyotining barqaror rivojlanishiga xizmat qiluvchi amaliy 
tavsiyalar ishlab chiqish uchun metodik asos bo‘lib xizmat qiladi.

 T A H L I L  V A  N A T I J A L A R  
Xorijiy investitsiyalar — bu chet el investorlari tomonidan yuqori darajada daromad olish va iqtisodiy 

samaraga erishish maqsadida boshqa davlat iqtisodiyotining tadbirkorlik va boshqa faoliyat tarmoqlariga 
yo‘naltiriladigan mulkiy, moliyaviy va intellektual boyliklar majmuasidir. Qishloq xo‘jaligiga xorijiy sarmoyalarni 
jalb qilish esa mamlakat iqtisodiyoti uchun muhim imkoniyatlardan biridir.

2020–2024-yillar davomida dunyo bo‘yicha qishloq xo‘jaligiga yo‘naltirilgan investitsiyalar sezilarli 
darajada o‘sdi. 2020-yilda global miqyosda qishloq xo‘jaligiga ajratilgan investitsiyalar hajmi taxminan 1,3 
trillion AQSh dollarini tashkil etdi. Keyingi yillarda bu ko‘rsatkich izchil o‘sib borib, 2024-yilga kelib 1,5 trillion 
dollarga yaqinlashishi prognoz qilinmoqda. Bu o‘sishning asosiy omillari sifatida texnologiyalarni rivojlantirish, 
infratuzilmani yaxshilash hamda barqaror qishloq xo‘jaligi amaliyotlariga o‘tish keltiriladi.

Eng katta investitsiyalar Xitoy hissasiga to‘g‘ri kelmoqda — bu ko‘rsatkich 2020-yilda 48 milliard dollarni 
tashkil etgan bo‘lsa, 2024-yilda 56 milliard dollarga yetgan. AQSh ham 43 milliard dollardan boshlab izchil o‘sish 
sur’atini namoyon etib, 2024-yilga kelib 47 milliard dollarga yetdi. Hindistonda esa investitsiya hajmi 2020-yilda 
18 milliard dollarni tashkil etgan bo‘lsa, 2024-yilga kelib bu ko‘rsatkich 22 milliard dollargacha oshgan.

Braziliya va Rossiya kabi davlatlar ham qishloq xo‘jaligi sohasidagi investitsiyalar hajmini muntazam 
oshirib bormoqda. O‘zbekistonda esa 2024-yilda yalpi ichki mahsulot 6,5 % ga o‘sib, 115 milliard dollarga 
yetgan. Xorijiy investitsiyalar hajmi 1,6 barobarga o‘sib, 34,9 milliard dollarni tashkil etdi. Shuningdek, umumiy 
qiymati 10 milliard dollarga teng bo‘lgan 242 ta yirik va o‘rta loyihalar ishga tushirildi. Eksport hajmi esa ilk bor 
27 milliard dollarga yetdi.

Investitsiyalar asosan to‘rtta asosiy yo‘nalishda amalga oshirildi:
Texnologik yangiliklar — sun’iy intellekt, dronlar va IoT qurilmalariga taxminan 30 % sarmoya yo‘naltirildi.
Sug‘orish tizimlari va transport infratuzilmasini rivojlantirish — jami investitsiyalarning 40 %.
Organik va barqaror qishloq xo‘jaligi — bu yo‘nalish investitsiyalarning 20 % ini tashkil etdi.
Kichik va o‘rta fermer xo‘jaliklarini qo‘llab-quvvatlash — 10 %.
Mintaqaviy nuqtai nazardan, Osiyo, ayniqsa Xitoy va Hindiston, investitsiya hajmi bo‘yicha yetakchi o‘rinda 

turibdi. Shimoliy Amerikada (AQSh) ilg‘or texnologiyalar va ekologik yechimlarga sarmoya yo‘naltirilmoqda. 
Janubiy Amerikada, xususan Braziliyada, yer resurslarini kengaytirish va eksport salohiyatini oshirish ustuvor 
vazifa sifatida belgilangan. Yevropa va MDH davlatlari esa ekologik barqarorlikni ta’minlash va zamonaviy 
texnologiyalarni keng joriy etishga e’tibor qaratmoqda.

Natijada, qishloq xo‘jaligiga yo‘naltirilgan investitsiyalar nafaqat ishlab chiqarish hajmini oshirishga, balki 
barqaror rivojlanish va texnologik yangiliklarni keng joriy etishga ham katta hissa qo‘shmoqda. Bugungi kunda 
barcha mamlakatlar xorijiy investitsiyalarni jalb etish borasida mavjud mezonlarga tayangan holda, mavjud 
muammolarni bartaraf qilish va tizimli islohotlarni amalga oshirishga intilmoqda.

Xorijiy investorlar qishloq xo‘jaligi sohasida investitsiya kiritishda quyidagi mezonlarga alohida e’tibor 
qaratadilar:

Siyosiy barqarorlik. Investitsiyalar odatda uzoq muddatli bo‘lgani sababli, mamlakatdagi siyosiy muhitning 
barqarorligi katta ahamiyat kasb etadi. Siyosiy noaniqliklar investorlarni xavotirga soladi va ularning qarorlariga 
salbiy ta’sir ko‘rsatadi.

Huquqiy baza. Qishloq xo‘jaligiga oid qonunchilikning aniqligi, shaffofligi va soddaligi investitsiya 
ishonchliligini belgilovchi asosiy omillardan biridir. Murakkab va tez-tez o‘zgaruvchi qonunlar investorlarning 
ishonchini pasaytiradi.

Yerga egalik huquqi. Yerga egalikning aniqligi va xavfsizligi — xorijiy investorlar uchun uzoq muddatli 
rejalar tuzishda muhim kafolat hisoblanadi. Mulk huquqining himoyalanganligi sarmoya kiritish uchun zaruriy 
shartlardan biridir.

Suv resurslari. Sug‘orish tizimlarining texnik holati va suv ta’minotining barqarorligi ayniqsa qurg‘oqchil 
mintaqalarda qishloq xo‘jaligi faoliyati uchun hal qiluvchi ahamiyatga ega. Suv ta’minotining ishonchliligi ishlab 
chiqarishning uzluksizligini ta’minlaydi.

Infratuzilma. Transport, energetika va aloqa infratuzilmasining rivojlanganligi ishlab chiqarish xarajatlarini 
kamaytiradi va mahsulotlarni ichki hamda tashqi bozorlarga yetkazib berishni yengillashtiradi.

Soliq tizimi. Investitsiyalar bo‘yicha soliqlarning maqbul darajada bo‘lishi investorlar uchun muhim 
hisoblanadi. Yuqori soliq stavkalari sarmoyaning rentabelligini pasaytiradi va investorlarni chekinishga majbur 
qiladi.

Davlat siyosati va qo‘llab-quvvatlash. Qishloq xo‘jaligini davlat tomonidan rag‘batlantirish va qo‘llab-
quvvatlash mexanizmlarining mavjudligi investorlarning foyda olish umidlarini oshiradi.

Bozorga kirish imkoniyatlari. Ishlab chiqarilgan mahsulotlarni ichki va tashqi bozorlarga erkin chiqarish 
imkoniyati investitsiya barqarorligini belgilovchi asosiy omillardandir.

Malakali ishchi kuchi. Sohada bilimli va tajribali ishchi kuchining mavjudligi ishlab chiqarish samaradorligini 
ta’minlashga xizmat qiladi.

Texnologik infratuzilma. Zamonaviy qishloq xo‘jaligi texnologiyalaridan keng foydalanish hosildorlikni 
oshirish va mahsulot sifati yaxshilanishiga olib keladi.

Atrof-muhit barqarorligi. Sarmoyaning ekologik muvofiqligi — ya’ni atrof-muhitga zarar yetkazmasligi va 
barqaror qishloq xo‘jaligi tamoyillariga mosligi — bugungi kunda investorlar uchun asosiy mezonlardan biriga 
aylangan.

Shu bois, xorijiy investitsiyalarni jalb etishda mamlakatlar ushbu mezonlarga mos kelishi va investitsion 
muhitni uzluksiz ravishda takomillashtirib borishi zarur.

Xorijiy investorlar uchun qishloq xo‘jaligi yerlaridan foydalanishni yo‘lga qo‘ygan dastlabki 14 davlat1

№ Davlat nomi Gektar Ulushi %
1. Avstraliya 4.946.381 14,20%
2. Sudan 3.454.429 9,90%
3. Rossiya 3.041.213 8,70%
4. Braziliya 2.936.854 8,40%
5. Fillipin 1.750.000 5,00%
6. Mozambik 1.583.149 4,50%
7. Janubiy Sudan 1.425.300 4,10%
8. Tanzaniya 1.084.076 3,10%
9. Efiyopiya 1.042.600 3,00%

10. Ukraina 997.600 2,90%
11. Argintina 961.552 2,80%
12. Uganda 869.410 2,50%
13. Syerra-Leone 705.450 2,00%
14. Marokash 700.000 2,00%
15. Boshqa davlatlar 9.306.930 26,70%

Jami 34.804.944 100,00%

2020–2024 yillarda dunyoda qishloq xo‘jaligiga kiritilgan investitsiyalar2

Yil Davlatlar nomi Investitsiya hajmi (mlrd. AQSh dollari)

2020 Global 1,350

2021 Global 1,350

2022 Global 1,350

2023 Global 1,350

2024 Global 1,350

2020–2024 yillarda qishloq xo‘jaligiga kiritilgan investitsiyalar bo‘yicha eng yirik ulushga ega davlatlar3

Davlat nomi Investitsiya hajmi (mlrd. AQSh dollari) Izoh
Indoneziya 888 million 2018–2022 yillarda o‘rtacha yillik investitsiya
Braziliya 635 million 2018–2022 yillarda o‘rtacha yillik investitsiya
AQSh 621 million 2018–2022 yillarda o‘rtacha yillik investitsiya
Xitoy 1.71 billion 2018–2022 yillarda o‘rtacha yillik chiqimlar
Norvegiya 567 million 2018–2022 yillarda o‘rtacha yillik chiqimlar
AQSh 496 million 2018–2022 yillarda o‘rtacha yillik chiqimlar

1	 GRAIN | GRAIN releases data set with over 400 global land grabs
2	 Ushbu ma’lumotlar FAO (BMT Qishloq xo‘jaligi va oziq-ovqat tashkiloti) va fDi Markets bazasidan olingan rasmiy statistikaga asosla-

nadi.
3	 Ushbu ma’lumotlar FAO tomonidan taqdim etilgan rasmiy statistikaga asoslanadi.

X U L O S A  V A  T A K L I F L A R
 Maqolada qishloq xo‘jaligiga xorijiy investitsiyalarni jalb qilish mezonlari keng qamrovda tahlil qilindi. 

Tadqiqot natijalari shuni ko‘rsatadiki, xorijiy investorlar uchun eng muhim mezonlar qatoriga siyosiy va huquqiy 
barqarorlik, infratuzilmaning rivojlanganligi, iqlim sharoitining qulayligi, iqtisodiy samaradorlik va bozordagi 
talab darajasi kiradi. Ushbu omillar mamlakatning investitsion jozibadorligini belgilab berib, qishloq xo‘jaligiga 
sarmoya kiritish bo‘yicha qarorlar qabul qilinishiga bevosita ta’sir ko‘rsatadi.

Shuningdek, muvaffaqiyatli xorijiy investitsiyalar nafaqat moliyaviy resurslarni jalb qilish, balki 
innovatsiyalarni kengaytirish, ishlab chiqarish samaradorligini oshirish hamda barqaror iqtisodiy rivojlanishga 
xizmat qilish imkonini beradi. Shu bois, qishloq xo‘jaligi sohasida investitsiya siyosatini shakllantirishda xorijiy 
mezonlarni hisobga olish va ularga mos strategiyalarni ishlab chiqish dolzarb masala hisoblanadi.

Yuqoridagi tahlillar asosida quyidagi amaliy takliflar ilgari suriladi:
Investorlar uchun barqaror va prognoz qilinadigan siyosiy muhit yaratish, qonunchilik va tartib-taomillarni 

soddalashtirish, shuningdek, investitsiyalarni himoya qilish mexanizmlarini kuchaytirish zarur.
Qishloq hududlarida transport, suv ta’minoti, energiya va axborot-kommunikatsiya infratuzilmasini 

rivojlantirish orqali investitsiyalar samaradorligini oshirishga xizmat qiladigan qulay muhitni shakllantirish kerak.
Iqlim o‘zgarishidan kelib chiqadigan investitsion xavflarni kamaytirish maqsadida moslashuvchan agrar 

siyosat ishlab chiqilishi va ekologik xavfsizlik choralarining kuchaytirilishi maqsadga muvofiq.
Raqobatbardosh mahsulotlar ishlab chiqarish, innovatsiyalarni joriy etish va eksport salohiyatini rivojlantirish 

orqali xorijiy investorlar uchun jozibador sharoitlarni kengaytirish lozim.
Xorijiy investitsiyalarning muvaffaqiyatli tajribalarini o‘rganish va mahalliy sharoitlarga moslashtirilgan 

siyosiy yondashuvlarni ishlab chiqish tavsiya etiladi.
Investitsiya muhitini muntazam tahlil qilish va xorijiy investorlarning fikr-mulohazalarini hisobga olish orqali 

mavjud tizimni doimiy ravishda takomillashtirish zarur.

